
OLIY TA’LIMDA INNOVATSION 
MENEJMENT IMKONIYATLARIDAN 
SAMARALI FOYDALANISH
Abdullayev Farhod Ozodovich

Xorazm viloyati hududiy filiali direktori, 

Abstract. This article examines the need for innovative management in higher education, its specific 
priorities, and issues related to the effective use of its potential. It also presents conclusions regarding the use 
of innovative management opportunities in higher education.

Keywords: education, higher education, management, innovative management, research, problem.
Annotatsiya. Ushbu maqolada oliy ta’limda innovatsion menejmentning zaruriyati, uning o‘ziga xos 

ustuvor jihatlari hamda imkoniyatlaridan samarali foydalanish masalalari yoritilgan. Shuningdek, oliy ta’limda 
innovatsion menejment imkoniyatlaridan foydalanish bo‘yicha xulosalar keltirilgan.

Kalit so‘zlar: ta’lim, oliy ta’lim, menejment, innovatsion menejment, tadqiqot, muammo.
Аннотация. В данной статье рассматриваются необходимость инновационного менеджмента 

в высшем образовании, его характерные приоритетные аспекты, а также вопросы эффективного 
использования его потенциала. Кроме того, представлены выводы об использовании возможностей 
инновационного менеджмента в высшем образовании.

Ключевые слова: образование, высшее образование, менеджмент, инновационный менеджмент, 
исследование, проблема.

K I R I S H
Globallashuv va raqamli iqtisodiyot sharoitida jamiyat taraqqiyotining asosiy drayveri sifatida ta’lim tizimi, 

xususan, oliy ta’lim muhim strategik ahamiyat kasb etadi. Mamlakatimizda amalga oshirilayotgan keng ko‘lamli 
islohotlar oliy ta’lim muassasalarini modernizatsiya qilish, ularning ilmiy-intellektual salohiyatini oshirish hamda 
xalqaro standartlarga moslashtirishni talab qilmoqda. Ushbu vazifalarni an’anaviy boshqaruv usullari orqali 
hal etish murakkab kechadi. Shu bois ta’lim jarayonlarini bozor talablariga moslashtirish, moslashuvchanlikni 
ta’minlash va kreativ yondashuvlarni qo‘llash lozim. Bu borada oliy ta’lim tizimini modernizatsiya qilish va uning 
raqobatbardoshligini oshirish muhim ahamiyatga ega. Bu esa oliy ta’lim muassasalari faoliyatini boshqarishga 
innovatsion menejment elementlarini joriy etish zaruratini yuzaga keltiradi.

Mavzuga oid adabiyotlar sharhi
Oliy ta’limda innovatsion menejment imkoniyatlaridan samarali foydalanish yuzasidan turli tadqiqotlar 

olib borilgan. Xususan, tadqiqotlarga ko‘ra, oliy ta’lim tizimi globallashuv, raqamlashtirish va yuqori malakali 
mutaxassislarni tayyorlashga bo‘lgan talabning ortib borishi ta’sirida o‘zgarib bormoqda. Shunga ko‘ra, oliy 
ta’limni boshqarishning asosiy maqsadi ta’lim tizimini innovatsion jihatdan yangilash, universitetlarning 
raqobatbardoshligini oshirish hamda xalqaro ta’lim makoniga integratsiyalashuv uchun zarur shart-sharoitlarni 
yaratishdan iborat [1].

Yana bir tadqiqotda oliy ta’lim tizimida innovatsion faoliyatni axborot texnologiyalari asosida boshqarish 
masalalariga e’tibor qaratilgan. Xususan, ushbu o‘zgarishlarning oliy ta’lim muassasalarining strategik 
yo‘nalishlari va innovatsion faoliyatni amalga oshirish jarayoniga ta’sir ko‘rsatishi asoslangan [2].

Boshqa tadqiqotlarda esa oliy ta’limning raqamli transformatsiyasi tendensiyalari, innovatsion modellari 
va strategik yo‘nalishlari o‘rganilgan. Ularga ko‘ra, axborot texnologiyalarining jadal rivojlanishi natijasida oliy 
ta’lim tizimi an’anaviy o‘quv xonalaridan raqamli ta’lim ekotizimlariga o‘tish bilan bog‘liq chuqur o‘zgarishlarni 
boshdan kechirmoqda [3].

Ayrim tadqiqotlarda oliy ta’limda innovatsion menejment imkoniyatlari alohida o‘rganilgan. Jumladan, 
innovatsion menejmentni rivojlantirish orqali ta’lim muassasalari raqobatbardoshligini oshirish, ta’lim xizmatlari 
bozorida samaradorlikni ta’minlash va ta’lim jarayonini modernizatsiya qilish masalalari ko‘rib chiqilgan [4].

Boshqa tadqiqotlarga ko‘ra, ta’limni rivojlantirish davlatlarning ijtimoiy-iqtisodiy rivojlanish bilan bog‘liq 
masalalarni hal etishdagi muhim ustuvor yo‘nalishlardan biri sifatida qaraladi. Xususan, mazkur tadqiqotning 
maqsadi oliy ta’lim muassasasining innovatsion siyosatini samarali amalga oshirish yo‘llarini aniqlashga 
qaratilgan [5].

T A D Q I Q O T  M E T O D O L O G I YA S I
Mazkur tadqiqotni amalga oshirishda umumilmiy tadqiqot usullaridan foydalanildi. Xususan, oliy ta’limda 

innovatsion menejment imkoniyatlaridan samarali foydalanish masalalarini o‘rganishda mantiqiy fikrlash, 
ilmiy abstraksiyalash, ma’lumotlarni guruhlash, analiz va sintez, induksiya va deduksiya usullari qo‘llanildi. 
Shuningdek, maqola matnini tayyorlash va lingvistik jihatdan takomillashtirish jarayonida sun’iy intellekt 
vositalaridan cheklangan darajada, ya’ni 10 foizgacha foydalanildi.

T A H L I L  V A  N A T I J A L A R
Innovatsion menejment ta’lim muassasasida yangi g‘oyalar, texnologiyalar, o‘qitish usullari va boshqaruv 

yondashuvlarini ishlab chiqish, joriy etish hamda tijoratlashtirish jarayonlarini ilmiy asosda boshqarish tizimidan 
tarkib topadi. Ushbu menejment imkoniyatlaridan samarali foydalanish oliy ta’lim sifatini keskin oshirish uchun 
zarurdir.

Oliy ta’lim tizimida innovatsion menejment o‘ziga xos xususiyatlarga ega bo‘lib, u faqat ma’muriy-
buyruqbozlikka emas, balki tashabbuskorlik, moslashuvchanlik va strategik fikrlashga asoslanadi. Innovatsion 
menejmentni joriy etishdan asosiy maqsad ta’lim, ilm-fan va ishlab chiqarish integratsiyasini ta’minlagan holda 
oliy ta’lim muassasasining intellektual va moddiy salohiyatidan yuqori samaradorlik bilan foydalanishdan iborat.

Oliy ta’lim muassasalari faoliyatini boshqarishda innovatsion menejment o‘ziga xos funksiyalari orqali 
namoyon bo‘ladi va ta’lim sifatini oshirishga xizmat qiladi. Bu boradagi asosiy funksiya strategik rejalashtirish 
va prognozlashtirish bo‘lib, u universitetning kelajakdagi innovatsion yo‘nalishlarini, xalqaro tendensiyalarni va 
mehnat bozori talablarini oldindan ko‘ra bilishni ta’minlaydi. Tashkiliy-muvofiqlashtiruvchi funksiya esa ta’lim 
jarayoni, ilm-fan va ishlab chiqarish o‘rtasidagi integratsiyani yo‘lga qo‘yish, shuningdek, professor-o‘qituvchilar 
va talabalarning kreativ g‘oyalarini qo‘llab-quvvatlovchi muhitni shakllantirishga xizmat qiladi.

Shuningdek, resurslarni boshqarish va taqsimlash funksiyasi moliyaviy resurslar, zamonaviy texnologiyalar 
hamda inson kapitalidan oqilona foydalanishni tartibga soladi. Innovatsiyalarni joriy etish jarayonida yuzaga 
keladigan xatarlarni baholash va ularni minimallashtirish xatarlarni boshqarish funksiyasi orqali amalga oshiriladi. 
Nihoyat, monitoring va nazorat funksiyasi joriy etilgan yangiliklar, startap loyihalar va raqamli platformalar 
samaradorligini doimiy ravishda tahlil qilib borish hamda zarur tuzatishlarni kiritish imkonini beradi. Ushbu 
funksiyalarning uyg‘un holda bajarilishi oliy ta’lim muassasasining raqobatbardoshligi va barqaror rivojlanishini 
kafolatlaydi.

Mazkur maqsaddan kelib chiqib, innovatsion menejmentning asosiy vazifalari quyidagilardan iborat:
● strategik rejalashtirish va prognozlashtirish — oliy ta’lim muassasasining uzoq muddatli rivojlanish 

yo‘nalishlarini belgilash va bozor talablariga mos yangi ta’lim yo‘nalishlarini ochish;
● innovatsion muhitni yaratish — xodimlar, professor-o‘qituvchilar va talabalarning kreativ g‘oyalarini 

qo‘llab-quvvatlaydigan institutsional madaniyatni shakllantirish;
● resurslarni optimal taqsimlash — moliyaviy, inson va moddiy-texnik resurslardan maqsadli hamda 

tejamkor foydalanish.
● monitoring va baholash — joriy etilayotgan innovatsiyalarning natijadorligini doimiy ravishda tahlil qilib 

borish va zarur tuzatishlar kiritish.
Shu bilan birga, oliy ta’limda innovatsion menejmentni qo‘llash quyidagi o‘zaro bog‘liq yo‘nalishlarni qamrab 

oladi:
1. Ta’lim jarayoniga zamonaviy texnologiyalarni joriy etish. Bu borada zamonaviy menejerlar talabalarga 

bilim berishda raqamli vositalardan foydalanish ko‘lamini kengaytirishi lozim. Bunga LMS platformalari, sun’iy 
intellekt elementlari, masofaviy va aralash ta’lim shakllarini kiritish mumkin. Innovatsion menejment ushbu 
jarayonlar uchun zarur infratuzilmani yaratish va ularni boshqarishni muvofiqlashtiradi.

2. Akademik va boshqaruv jarayonlarini raqamlashtirish. “Aqlli universitet” konsepsiyasi asosida 
hujjatlar aylanishini soddalashtirish, qarorlar qabul qilish tezligini oshirish, ochiqlik va shaffoflikni ta’minlash, 
jumladan, korrupsiyaga qarshi komplayens-nazorat tizimlarini joriy etish boshqaruv samaradorligini oshiradi.

3. Ilmiy-tadqiqot faoliyatini tijoratlashtirish. Bu yo‘nalishda oliy ta’lim muassasalari nafaqat ta’lim 
beruvchi maskan, balki ilmiy innovatsiyalar markaziga ham aylanishi lozim. Universitetlar qoshida texnoparklar, 
akseleratorlar va inkubatsiya markazlarini tashkil etish, olimlar hamda yosh tadqiqotchilarning ishlanmalarini 
amaliyotga tatbiq etish orqali qo‘shimcha moliyaviy mablag‘larni jalb qilish mumkin.

4. Inson kapitalini rivojlantirish va rag‘batlantirish. Shunga ko‘ra, oliy ta’limda professor-o‘qituvchilarning 
kasbiy malakasini uzluksiz oshirib borish, ularni xorijiy ilmiy markazlarga stajirovkaga yuborish, ilmiy faoliyatni 
moddiy va ma’naviy jihatdan rag‘batlantirish innovatsion menejmentning muhim tarkibiy qismi hisoblanadi.

Innovatsion menejment imkoniyatlarini joriy etish jarayonida yuzaga keladigan masalalarni samarali 
hal etish uchun xodimlarning malakasini oshirish kurslarini tashkil etish, ularga o‘zgarishlarning afzalliklarini 
tushuntirish va motivatsion tizimlarni kuchaytirish lozim. Shuningdek, davlat budjeti mablag‘lari bilan bir qatorda 
xorijiy grantlar, venchur fondlari va xususiy sektor investitsiyalarini faol jalb qilish, boshqaruv tuzilmalarini 
bosqichma-bosqich detsentralizatsiya qilish hamda qaror qabul qilish vakolatlarini quyi bo‘g‘inlarga berish 
maqsadga muvofiq.

X U L O S A  V A  T A K L I F L A R
Oliy ta’limda innovatsion menejment imkoniyatlaridan samarali foydalanish mamlakat taraqqiyotining 

muhim shartlaridan biridir. Shunga ko‘ra, innovatsion boshqaruv usullari ta’lim sifatini oshirish, ilmiy salohiyatni 
yuksaltirish, raqobatbardosh kadrlarni tayyorlash hamda oliy ta’lim muassasalarining moliyaviy barqarorligini 
ta’minlashga xizmat qiladi. Zamonaviy rahbarlar tizimga bozor mexanizmlari, raqamli texnologiyalar va kreativ 
yondashuvlarni faol joriy etgan taqdirdagina oliy ta’lim global miqyosda yuqori natijalarga erishishi hamda 
innovatsion iqtisodiyot talablariga to‘liq javob berishi mumkin. Shuningdek, innovatsion menejment an’anaviy 
ma’muriy boshqaruvni zamonaviy yondashuvlar bilan boyitib, ta’lim muassasalarida moslashuvchanlik, 
tashabbuskorlik va resurslardan oqilona foydalanish imkoniyatlarini kengaytiradi.

Innovatsion menejmentning eng ustuvor jihatlari qatoriga ta’lim jarayonlarini raqamlashtirish, ilmiy-tadqiqot 
ishlarini amaliyot bilan integratsiya qilish, startap va spin-off korxonalar orqali moliyaviy barqarorlikka erishish 
hamda inson kapitalini uzluksiz rivojlantirish kiradi. Mazkur yo‘nalishlardagi imkoniyatlardan samarali foydalanish 
kadrlar tayyorlash sifatini tubdan oshirish, milliy ta’lim tizimining xalqaro maydondagi raqobatbardoshligini 
ta’minlash hamda innovatsion iqtisodiyot talablariga to‘liq javob beradigan mutaxassislarni tayyorlash uchun 
muhim poydevor hisoblanadi.

